Пӧшти став Коми Республикаса школа да челядьӧс видзанін дась выль велӧдчан во кежлӧ

Велӧдан учреждениеяс примитӧм кузя помшуӧмъяс Коми Республикаса юрнуӧдысь Вячеслав Гайзерлы юӧртіс республикаса Юралысьӧс вежысь Тамара Николаева. Дінму серти ставнас велӧдчысьясӧс дась примитны 808 канму да муниципальнӧй организация [став лыдысь 98%  - пасйӧд]. Нӧшта 15 учреждение — 7 общеобразовательнӧй да 8 школаӧдз велӧдан учреждение примитасны моз тӧлысь 30 лунӧдз.

Т.Николаева висьталіс, мый выль 2014-2015 велӧдчан воын восьтасны ассьыныс ӧдзӧсъяснысӧ куим выль ӧнія школа: Мылдін районса Якша посёлокын, Кулӧмдін районса Немдін сиктын да Сосногорск районса Керки посёлокын, а сідзжӧ восьтасны челядьӧс квайт видзанін: куим Сыктывкарын, ӧтиӧн Изьва сиктын, Кӧрткерӧс районса Висер сиктын да Ухтаын. 

Дінмуса вит школаын нуӧдӧны гырысь реконструкцияяс: Интаса кык, Сосногорск районса кык да Ухта районса ӧти школаын. Выльмӧдісны сідзжӧ челядьӧс сизим видзанін: ӧтиӧн Сыктывкарын, Ухтаын да Емдін районса Микунь карын, а сідзжӧ Инта карса челядьӧс нёль видзанін.

Т.Николаева пасйис, мый ӧні сӧгласуйтӧны ГИБДД-кӧд школьнӧй автобуснӧй маршрутъяс. Юралысьӧс вежысь сідзжӧ уськӧдіс тӧд вылӧ, мый велӧдчысьясӧс быд лун новлӧдлӧм вылӧ, кодъяс олӧны сиктын, кӧні абуӧсь общеобразовательнӧй организацияяс, колӧ ньӧбны 15 выль автобус.

Дінмуса Юралысьӧс вежысь тшӧктіс босьтны тӧд вылӧ, мый колӧ пӧртны олӧмӧ сиктса школаясын физкультура да спорт занятиеяс вылӧ условиеяс лӧсьӧдӧм кузя выль проект.

«Коми Республикаса Веськӧдлан котыр кырымаліс Россия Федерацияса йӧзӧс велӧдан да наука министерствокӧд артмӧдчӧм, мый серти Коми Республикалы сетасны субсидия федеральнӧй сьӧмкудйысь 23 миллион шайт мында школаса спортзалъяс дзоньталӧм вылӧ. Тайӧ сьӧм тшӧт весьтӧ ӧнія вося коймӧд кварталын дзоньталасны 26 сиктса спортивнӧй зал, стрӧитасны 6 спортивнӧй школабердса площадка. Тайӧ могъяс вылӧ планируйтӧны видзны 30 миллионысь унджык сьӧм республикаса ӧтувтӧм сьӧмкудйысь», - тӧдчӧдіс Т. Николаева.

«Аттьӧала уджысь. Ми урчитім велӧдан учреждениеяс примитан кадпас моз тӧлысь 15 лун вылӧ, мый лоӧ водзджык федеральнӧй нормаяс серти, и тайӧс вӧчим сы могысь, медым колис кад тырмытӧмторъяс бырӧдӧм вылӧ. Татшӧм практикаыс асьнымӧс дорйӧ — пӧшти став школа да челядьӧс видзанін дась велӧдчан во кежлӧ. Кора кутны личнӧй контроль улын сійӧ учреждениеяссӧ, кутшӧмъясӧс кутасны примитны велӧдчан лун водзвылын, медым не торкны велӧдчӧмсӧ», - тшӧктіс Вячеслав Гайзер.   
